
Göñül bî-çâre yâr âvâre rûy-ı baht ise kare

Aceb da'vâ aceb sevdâ aceb olmaz tevellâdır



Hayâl-i kameti eksik degil bir lâhza hâtırdan

Hemîşe mülk-i dil mahşer gibi pür-şûru gavgadır



Nice baksun beyâz-ı gerden-i billûruna zîrâ

Görünce aksini âyînede ser-mest-i sevdâdır



Nice dâd eylesün uşşâkına ol hod-perest-i nâz

Ki cân-sûzî-i aşkından o da mu'tâd-ı şekvâdır



Penâh-âver olub dergâh-ı lutf u adline dâ'im

Anıñçün dâd-hâh-ı pâdişâh-ı kişver-ârâdır



O şâhenşeh ki ednâ bende-i dergâh-ı vâlâsı

Yedi iklîme İskender gibi fermân-fermâdır



O şâhenşeh ki rîzesiniñ gerdânı sim rahşı

Murassa-yı tâc-ı şâhane cihân üzre hevâdadır



O şâhenşeh ki vasf-ı zât-ı pür-cûd u atâyâsı

Şeker-rîz-i zebân-ı kudsiyân-ı arş-ı a'lâdır



Süleymân-pâye Han Abdülazîz-i dâd-fermâ kim

Vücûd-ı pâki dehre ni'met-i Mevlâ-te'âlâdır



Yegâne şehsüvâr-ı arsa-i rezm ü celâdet kim

Şerâr-ı na'l-i rahşı tâb-sûz-ı hayl-i a'dâdır

